
					Gwirwyd y dudalen hon
	
Y Frongoch,— 

Ym mol rhyw glawdd y cysgwn i, 

A mwswm clyd fy ngwely, 

A chlywn yr eira ar fy mhlu 

Yn disgyn nes i'm gysgu; 



A'r bore awn o 'ngwely glân 

I maes i hel elusen,— 

Rhyw hadau a phryfetach mân 

A bylent fin fy angen. 



Willie,,— 

Mi deimlwn drosot lawer hwyr 

Dy weld mor llwyd dy anel, 

A'th aden fach mor llipa lwyr 

Yn crynnu yn yr awel. 



Y Frongoch,— 

Mae'r rhod yn troi, mi wn yn dda 

Fod Gwanwyn wedi nesu; 

Mae gennyf gymar dros yr ha, 

Ac arnaf chwant i ganu. 



Willie,,— 

Rhwydd hynt i chwi eich deuoedd lân 

I fagu'ch teulu hawddgar, 

Na ddyged neb eich wyau mân 

I beri i chwi alar; 

Tua'n ty rho eto ambell dro, 

Pan allot gan ofalon, 

A chân dy ofid oll ar ffo,— 

Mae misoedd haf yn hirion. 

		 Golygwyd y dudalen hon ddiwethaf ar 29 Gorffennaf 2023, am 16:36.

